
LAQGĦA MA’ DR JOANNA DRAKE, KAP TAR-RAPPREŻENTANZA TAL-KUMMISSJONI EWROPEA F’MALTA
THE CHAIRMAN (Onor. Jason Azzopardi):  Ngħaddu għall-item prinċipali.  Huwa ta’ pjaċir għal dan il-Kumitat li qed ikollna l-ewwel laqgħa uffiċjali ma’ Dr Joanna Drake, l-ewwel Kap tar-Rappreżentanza tal-Kummissjoni Ewropea f’Malta minn mindu l-pajjiż sar Membru ta’ l-Unjoni Ewropea.  Jiena ltqajt magħha u mas-Sur Edward Demicoli, uffiċjal tar-rappreżentanza, diversi drabi u naf b’liema ħeġġa u entużjażmu laqgħet din l-istedina.  Għalkemm kienet idea tagħha li tiltaqa’ mal-Kumitat nista’ ngħid li qrajna moħħ xulxin.  Biex ma neħux iktar ħin mill-preżentazzjoni tagħha nixtieq nagħtiha l-kelma mill-ewwel.  
DR JOANNA DRAKE (Kap tar-Rappreżentanza tal-Kummissjoni Ewropea f’Malta):  Mr Chairman, nirringrazzjak u nirringrazzja lill-Onor. Membri ta’ dan il-Kumitat  ta’ din l-opportunita’.  Il-ħsieb tiegħi huwa li nagħmel presentation żgħira fuq il-karti li għadni kemm qassamt u wara nieħu pjaċir jekk ikun hemm xi mistoqsijiet.  
L-għan ta’ din il-presentation huwa biex niffamiljarizzakom max-xogħol ta’ dan l-Uffiċċju Rappreżentattiv tal-Kummissjoni Ewropea.  Naħseb li l-iktar punt importanti li rridu nagħmlu huwa li filwaqt li fi żmien meta Malta ma kenitx membru ta’ l-Unjoni Ewropea, jiġifieri sa l-aħħar ta’ April ta’ l-2004, ir-rwol ta’ dan l-uffiċċju kien kważi wieħed ta’ ambaxxata, jiġifieri kien il-punt interlokutorju bejn l-awtoritajiet Maltin u dawk Ewropej fi Brussels, illum dan l-uffiċċju qiegħed fl-organigram tal-Kummissjoni li llum sar jismu DG Communications li qabel kien DG Press and Communication. Bħala r-remit prinċipali l-għan tagħna hu l-komunikazzjoni u l-informazzjoni. Fil-funzjonijiet tagħna hemm ukoll l-element ta’ rappreżentazzjoni, jiġifieri nirrappreżentaw l-interess tal-Kummissjoni Ewropea f’Malta pero’ l-missjoni ewlenija hija waħda ta’ komunikazzjoni.  Forsi biex nuża kliem li jintuża ħafna fil-jargon tad-dibattitu dwar l-Ewropa, l-għan tagħna huwa biex inqarrbu l-Ewropa lejn iċ-ċittadin, f’dan il-każ iċ-ċittadin Malti.  
Mr Chairman, għamilna mission statement dwar dak li nixtiequ nilħqu bħala objettiv, jiġifieri li rridu nirbħu l-qlub u l-imħuħ tal-Maltin permezz ta’ tliet affarijiet.  L-ewwel punt huwa li aħna rridu l-viżibilita’. Aħna nemmnu li huwa importanti li nkunu viżibbli għall-poplu Malti għax jekk tkun viżibbli naħseb li hemm iktar possibilita’ li dak li jkun se jirreferi għalik jekk għandu bżonn informazzjoni dwar il-pożizzjoni tiegħu u dwar x’tista’ toffrilu l-Unjoni Ewropea. 
It-tieninett aħna rridu nisimgħu u dan għax nixtiequ nfasslu l-pjan ta’ azzjoni tagħna skond il-bżonnijiet tal-Maltin u skond dak li qed jistennew il-Maltin. Dak li qed jistennew il-Maltin mill-Ewropa jista’ jkun pakkett differenti ħafna minn dak li qed jistennew ċittadini ta’ pajjiżi oħra ta’ l-Unjoni Ewropea. 
It-tielet għan huwa li aħna rridu nsaħħu dak li diġa’ nbena qabel, jiġiiferi r-rabtiet mhux biss ma’ l-għaqdiet rappreżentattivi imma anke mal-poplu in ġenerali.  
It-tieni paġna turikom ftit l-organigram ta’ l-uffiċċju kif inhi bħalissa fejn hemm jiena bħala l-kap, il-personal assistant tiegħi u mill-1 ta’ Novembru li għadda mpjegajna head of administration Svediż li diġa’ kellu passat fil-Kummissjoni Ewropea kif ukoll għandu ħafna esperjenza fit-tmexxija tal-finanzi u fil-financial regulations tal-Kummissjoni.  Barra minn hekk hemm ukoll s-Sur Edward Demicoli bħala press political officer u minn Ġunju ta’ din is-sena se nimpjegaw communications officer biex jagħmel strateġiji ġodda ta’ komunikazzjoni. Imbagħad għandna support staff amministrattiv fuq accounts, għandna lil Ms. Vassallo li ilha ħafna snin taħdem fil-medja u għandna wkoll communications assistant u dalwaqt se jkollna driver.
Issa immorru għar-rwol tagħna fix-xenarju ta’ sħubija.  Għedtilkom diġa’ li r-rwol tagħna m’għadux dak ta’ ambaxxata avolja wieħed irid jgħid li l-aspettattiva u l-perception tan-nies hija li r-rwol tagħna hija waħda li nirrappreżentaw lill-Ewropa. Minħabba f’din il-perception jiġu ħafna nies jistaqsu dwar sitwazzjonijiet tanġibbli li qed jgħixu huma kif ukoll biex jaraw kif l-Ewropa tista’ toffri parti mis-soluzzjoni.  Jiena nħoss li għandi ċerta responsabbilta’ li nagħti servizz f’dan il-qasam pero’ nitkellem dwar dan iktar tard. 
Il-main focus hija l-komunikazzjoni u li nikkomunikaw bl-aħjar mod li nistgħu mal-Maltin.  Din hija ħaġa two way u dan huwa rwol li ftit li xejn jidher pero’ naħseb li importanti li intom tkunu tafu bih.  Aħna għandna r-responsabbilita’ li ngħaddu dak li naħsbu li huma sensitivitajiet partikolari ta’ Malta lejn Brussels. Aħna nemmnu li l-Ewropa qiegħda hawnhekk f’pajjiżna u naħseb li ngħinu ħafna l-proċess li l-Maltin jifhmu iktar li l-Ewropa qiegħda fuq l-għatba tagħhom jekk aħna b’responsabilita’ kbira ngħaddu sensitivitajiet u partikolaritajiet tal-Maltin versu n-nies li qegħdin fil-headquarters jieħdu ċerti deċiżjonijiet.  
Irrid ngħid ukoll li kif ġie rapportat fil-gazzetti aħna, bħala uffiċċju, mhux se nibqgħu f’Ta’ Xbiex imma se mmorru l-Belt. Nisperaw li sa Ġunju tas-sena d-dieħla nkunu fil-post li ġie identifikat f’St Paul’s Street fil-Belt. Hemmhekk mhux se nkunu aħna biss imma se jkun hemm il-Parlament Ewropew u se jkun hemm it-translation unit, li bħalissa għandha bejn tmienja u disa’ translators, li llum qiegħda St John’s Street il-Belt. Dawn se jkunu parti mill-uffiċċju tagħna u assenjati għas-servizz tagħna, jiġifieri jaqduna f’dak li huwa translation.  Dan se jagħmluh apparti x-xogħol tagħhom  ta’ translation ta’ dokumenti li jiġi direttament minn Luxembourg. Naħsbu li bil-move tagħna għall-Belt se nkunu qrib il-poplu u se jagħti messaġġ qawwi ta’ viżibilita’ u tal-fatt li aħna rridu nkunu fejn hemm l-azzjoni. Naturalment hemm ħafna problemi fil-fatt li se mmorru l-Belt pero’ huwa ovju li jkun aħjar jekk inkunu fil-kapitali qrib il-power base.  

Għandna programm li għadu għaddej ta’ interactions permezz ta’ laqgħat u anke ta’ kif se naħdmu ma’ l-istakeholders prinċipali, jiġifieri l-gvern, il-parlament, il-kunsilli lokali u organizzazzjonijiet oħra.  Aħna qed nibnu u nsaħħu dawn ir-rabtiet permezz ta’ laqgħat li jservu biex nidentifikaw fejn nistgħu nkunu utli bir-riżorsi u bil-budgets limitati tagħna.  Aħna qegħdin nipprovaw noħolqu proġetti tanġibbli għad dawk il-bżonnijiet li jiġu identifikati min-nies li niltaqa’ magħhom biex imbagħad nitolbu l-fondi għalihom fil-budget għall-uffiċċju tagħna.
Issa nixtieq ngħaddi biex ngħid x’inhuma l-attivitajiet li hemm maħsubin għal din is-sena. Wieħed irid japprezza li jiena bdejt l-uffiċċju tiegħi fl-1 ta’ Ottubru ta’ l-2005 u kif ġew l-affarijiet sa l-20 ta’ Ottubru ta’ dak ix-xahar stess kellna nippreżentaw management plan li fuqu ġie bbażat il-budget.  Meta tiddibatti kemm se tagħti flus għall-uffiċċju rappreżentattiv, il-Kummissjoni Ewropea iktar tkun imħajra tagħti flus meta tara proġetti tanġibbli u allura jien u sħabi, fil-ftit jiem li konna ilna hemmhekk, kellna nagħmlu sforz biex nidentifikaw liema proġetti naħsbu li kienu se jkunu utli għal Malta fis-sena d-dieħla.  Dawn huma ftit mill-proġetti li identifikajna dak iż-żmien. 
Minkejja r-riġidita’ tar-regolamenti finanzjarji li għandha - u din jgħidhielek kulħadd f’widnejk – jekk matul is-sena jinqalgħu proġetti tanġibbli u inti titlob budget speċifikament għalihom il-Kummissjoni ġeneralment tagħti l-flus għalihom.  Dan ifisser li għalkemm tlabna, per eżempju, Euro 900,000 għall-attivitajiet tagħna, inklużi l-ispejjes amministrattivi, illum ma nistax ngħidilkom eżattament x’inhuwa l-budget tiegħi għax għalkemm jiena għandi budget li huwa diġa’ allokat jista’ jkun li minn dawn il-laqgħat li qed nagħmel matul is-sena jiffjorixxu xi proġetti ġodda li jirnexxielna nġibu l-flus għalihom matul din is-sena. Dan xtaqt ngħidu biex ngħaddi l-messaġġ tiegħi lil kulħadd li aħna niddiskutu l-proposti tagħhom u naraw kif nagħmlu biex nitolbu l-fondi ad hoc għalihom biex inkunu nistgħu ndaħħluhom fil-budget tagħna.
Din il-ġimgħa ħabbarna wkoll parti mill-attivitajiet tagħna fil-kontest tal-Plan D li huwa eżerċizzju ta’ konsultazzjoni wiesa’. Aħna stedinna 331 organizzazzjoni nklużi l-awtoritajiet li għandhom rwol importanti fl-applikazzjoni tal-liġi li ġiet ispirata mil-liġi Ewropea u li fl-operat tagħhom qegħdin jolqtu ħafna setturi bħall-komunikazzjoni, standards, health and safety u oħrajn.   
Fid-9 ta’ Mejju se jkollna avveniment li ntroduċejnih din is-sena flimkien mal-Parlament Ewropew, mal-Forum Malta fl-Ewropa u anke ma’ l-Ambaxxata ta’ l-Awstrija, li bħalissa għandha l-Presidenza ta’ l-Unjoni Ewropea.  Aħna qed nittamaw li flimkien noħolqu sinerġija biex dan l-avveniment ikun frott ta’ sforz kollettiv. Fil-background għaddejja spring day li bdiet il-bieraħ u li se tkompli sad-9 ta’ Mejju li l-Unjoni Ewropea qed tqisha bħala opportunita’ biex jipparteċipaw ħafna iktar tfal u żgħażagħ fid-dibattitu dwar il-futur ta’ l-Ewropa.  
Avveniment li seħħ is-sena l-oħra għall-ewwel darba huwa dak magħruf bħala EU Closer to You Fair li aħna għamilna f’Bieb il-Belt u li se nirrepetuh din is-sena pero’ b’iktar parteċipanti. 
Aħna ridna nagħmlu statement li fih l-għajta tagħna tkun kemm hemm bżonn t’ iktar informazzjoni għax naħseb li ftit nies jafu liema huma dawk l-aġenziji minn fejn jistgħu jġibu l-informazzjoni.  Minħabba f’hekk il-ħsieb tagħna hu li nlaqqgħu dawn l-entitajiet kollha taħt tinda waħda biex dak li jkun isir jaf x’informazzjoni jista’ jġib u minn fejn.  
Frott ta’ xogħol li sar is-sena l-oħra llum għandna programm ta’ kull ġimgħa fuq l-istazzjon tar-radju RTK li nofs l-ispejjeż tiegħu ġew finanzjati mill-fondi magħrufin bħala audio visual funds for the visual productions dwar temi Ewropej.  Dan se jiġi ripetut din is-sena wara li again toħroġ call for proposals bid-differenza li fejn is-sena l-oħra dan kien għar-radio din is-sena se jkun fuq it-television. Probabbilment dawn il-calls se joħorġu f’Ġunju li ġej biex imbagħad issir s-soltu proċedura ta’ l-evalwazzjoni ta’ l-applikazzjonijiet. 
Se nagħmlu wkoll launching ta’ servizz direttament għaċ-ċittadin li jissejjaħ Eurojus.  Fl-uffiċċji rappreżentattivi ta’ l-istati membri l-oħrajn ilu jiġi mplimentat is-servizz ta’ l-Eurojus.  Dan huwa servizz ta’ avukat li nagħżluh aħna u li jkun preżenti fl-uffiċċju probabbilment għal żewġ nofs ta’ nhari fil-ġimgħa.  Dan l-avukat jagħti nformazzjoni dwar id-drittijiet Ewropej taċ-ċittadin lil dak li jmur qudidemu bi problema jew b’ talba għal iktar informazzjoni.  Importanti li wieħed jgħid li dan is-servizz huwa t’ informazzjoni biss, jiġifieri l-avukat ma jistax jidher f’isem min ikun talab dan il-parir.  Dan jgħinna ħafna f’dak li semmejt qabel rigward il-complaints li nirċievu.  
Beħsiebna nibdew kampanja ta’ awareness fuq l-Euro pero’ nifhmu li hawnhekk diġa’ hemm kumitat li qed jieħu ħsieb il-communication strategy fuq livell nazzjonali. Ir-rwol tagħna huwa li nissupplimentaw dan f’dawk l-areas li naħsbu li huma ta’ prijorita’ għalina. Aħna identifikajna bħala prijorita’ dawk is-setturi li naħsbu li huma l-iktar vulnerabbli jiġifieri senior citizens, il-pensjonanti, in-nisa tad-dar u anke t-tfal.  

Irrid ngħid li min-naħa tagħna qed nipprovaw nassiguraw li jkun hemm minn ħames sa sitt żjarat fis-sena mill-commissioners u dan mhux sempliċiment biex ikun ġie commissioner f’Malta imma biex ningaġġawh fi djalogu dirett mal-poplu. L-isfortuna hi li Malta hija żgħira u qiegħda fil-periferija u allura jrid ikollhom raġuni għalfejn jiġu hawn mentri f’bliet kapitali ikbar tara li qed isiru żjarat ta’ commissioners sitta u anke seba’ darbiet fil-ġimgħa.  Aħna qed nipprovaw insibu dawn ir-raġunijiet biex jiġu f’Malta ħalli jkun hemm djalogu dirett mal-poplu.  Hawn irrid ngħid li diġa’ għandna visits ippjanati fejn ftit minnhom huma konfermati waqt li oħrajn m’għandhomx id-dati konfermati pero’ l-ħsieb hu li dawn iseħħu din is-sena.  
Il-fondi ta’ l-EAC dwar l-education and culture familiarisation visits huwa fond separat mill-budget tagħna fuq livell Ewropew fejn aħna niġu mistiedna nidentifikaw priority areas fosthom, per eżempju, intom li bħala Membri ta’ dan il-Kumitat u Membri Parlamentari tiġu meqjusa bħala priority No. 1.   Aħna identifikajna gruppi oħrajn li naħsbu li rridu nimbuttaw aktar bħal, per eżempju, in-nisa biex ikunu iktar aware fuq x’inhi l-Unjoni Ewropea. 
Bħala uffiċċju aħna qed naħdmu fuq programm li se jkun ippreżentat b’mod regolari fil-media kollha, jiġifieri kemm dik miktuba, kemm dik mismugħa kif ukoll dik viżiva.  
Proġett ieħor interessanti li qed naħdmu fuqu u li probabbilment se jiffjorixxi matul din is-sena huwa l-growth and jobs agenda li qed tingħata importanza f’livell Ewropew.  Aħna naħsbu li din l-aġenda tista’ tibda tinftiehem aħjar mill-poplu Malti.  Aħna qed nenfasizzaw mhux biss is-success stories, imma iktar importanti minn hekk qed nenfasizzaw dwar kif saru dawk is-success stories. Aħna nixtiequ li dawk li għamlu suċċess, mhux biss billi ġabu l-fondi imma billi b’xi mod jew ieħor l-Ewropa għenithom f’dak li xtaqu jottjenu, jaqsmu l-esperjenzi tagħhom ma’ ħaddieħor. Aħna xtaqna li dan jagħmluh in piazza għax nixtiequ li jkun hemm mhux biss iktar awareness imma forsi jkun hemm a tailor made kit għal Malta ta’ kif is-suċċess jista’ jseħħ.  
Ħidma wkoll fuq humanitarian aid week li se ssir bejn it-24 u 28 t’ April biex noħolqu awareness dwar x’tip ta’ għajnuna umanitarja qed tagħti l-Unjoni Ewropea kif ukoll biex norganizzaw spring day, li  diġa’ semmejna, fejn għall-ewwel darba qed nipprovaw ningaġġaw iż-żgħażagħ fl-iskejjel fid-dibattitu dwar il-futur ta’ l-Ewropa.  
Xtaqt naqsam magħkom dak li s’issa, jiġifieri fil-ftit xhur li ili f’din il-pożizzjoni, identifikajna bħala l-issues li l-Maltin jorbtu ma’ l-Ewropa kemm għat-tajjeb u kemm għall-ħażin.  L-ewwelnett il-fondi.  Ikolli ngħid li kemm in-nies li ġew l-uffiċċju u anke dawk fit-triq, l-ewwel ħaġa li jgħidulek hija:  hemm xi fondi għal dik jew hemm xi fondi għall-oħra?  Li jiddiżappuntak huwa li kulħadd jidher li huwa mifxul għax ma jafx fejn se jaqbad ifittex.  Li nixtiequ nagħmlu bħala uffiċċju u li qegħdin nomogħduha ftit preżentement hija kif se nsibu l-aħjar formula biex ngħinu peress li aħna nixtiequ ħafna nippromwovu l-parteċipazzjoni tal-Maltin fl-assoċjazzjonijiet tagħhom għal dak li għandu x’jaqsam ma’ direct funding mill-programmi.  Dan għaliex hemm wisq programmi filwaqt li m’hemmx biżżejjed understanding ta’ kif dawn jaħdmu u allura hemm min jaqta’ qalbu biex jimla formola.   Per eżempju, hemm min għandu problema ta’ kif se jagħmel sorting ta’ l-iskills għax skills hemm imma dawn ġeneralment huma offruti against payment.  Aħna ma nistgħux inħallsu għal ħaġa bħal din għax dak huwa private business pero’ nixtiequ ngħinu f’dik li hija visibility.  Il-formula ta’ kif l-aħjar nagħmlu dan għadna qed naħdmuha.   Naħseb li one of the issues għall-Maltin hija li jippretendu li l-Ewropa tagħmel a sustained  delivery.  
Hemm ukoll il-kwestjoni tar-recruitment għax il-Maltin huma interessati li jkollhom l-opportunita’ li jinfilzaw ruħhom f’karriera f’livell Ewropew.  Bħala Representation Office aħna nnotajna li m’hemm l-ebda Malti f’ċerti livelli fil-Kummissjoni Ewropea, per eżempju, fi Grade A, jiġifieri f’livell ta’ direttur jew ta’ direttur ġenerali.  Aħna m’għandna l-ebda saħħa li nqegħdu lil xi ħadd bħala direttur jew direttur ġenerali pero’ nistgħu ngħinu billi flimkien ma’ l-MPO noħolqu sensiela ta’ training opportunities f’pajjiżna jew barra fuq ċerti skills għal dawk il-Maltin li għadhom se jibdew karriera u anke għal dawk li diġa’ huma avvanzati fil-karriera tagħhom.  
Bħala uffiċċju aħna m’għandniex ir-rwol as such li nittakiljaw il-complaints għax kif diġa’ għidt il-missjoni tagħna hija l-komunikazzjoni u naqgħu taħt id-DG Com.    Jekk xi ħadd ikun irid iressaq il-complaints tiegħu quddiem Brussel m’hemmx għalfjen jiġi l-uffiċċju tagħna pero’ aħna nagħtu l-parir li tajjeb iżommuna in the loop għax aħna nistgħu nagħmlu ċertu chasing biex dak li jkun jinqeda.  Dak huwa s-servizz li nistgħu noffru u, jekk Alla jrid, bis-servizz tal-Eurojus li se nibdew minn din is-sena nkunu nistgħu ngħinu dwar l-ilmenti li jsiru.
Jien nixtieq li din ma tkunx l-ewwel u l-aħħar laqgħa magħkom.  Jiena napprezza ħafna x-xogħol li qed tagħmlu u hawn qed jiġi f’moħħi dak li qed tagħmlu f’dak li għandu x’jaqsam mad-djalogu dwar il-kostituzzjoni l-ġdida.  Fil-mument naħseb li qed tagħmlu xogħol ta’ valur kbir f’dak li huwa skrutinju tal-proposti għall-leġislazzjoni mill-Kummissjoni Ewropea.  Ma nafx kemm ikun possibbli jew jekk tkunx idea tajba li forsi jkun hemm laqgħat regulari fejn wieħed ikun jista’ jagħmel briefing lil xulxin jew li jkun hemm interaction fuq xi issue partikolari.  Il-familiarisation visit għall-Kummissjoni fi Brussels diġa’ semmejniha li, jekk Alla jrid, tseħħ f’Ġunju li ġej.   Punt ieħor huwa dwar dak li tixtiequ bħala kontenut dwar iż-żjara - li ddiskutejna informalment qabel ma bdiet din il-laqgħa - mar-rapporteur tal-Parlament Ewropew dwar il-kostituzzjoni Voggenhubner li mid-dehra se jkun avialable fid-19 ta’ Ġunju.  
Kif diġa’ għedt lill-Onor. Jason Azzopardi, aħna nixtiequ nagħmlu x-xogħol tagħna iktar viżibbli biex il-Malti jifhem iktar x’qed jiġri u allura hawnhekk forsi tajjeb li aħna nikkolaboraw b’xi mod biex dak li qed tagħmlu intom ikun iktar viżibbli għan-nies t’ hemm barra għax naħseb li ftit nies japprezzaw ix-xogħol siwi li intom qed tagħmlu f’dik li hija transpożizzjoni għax kulħadd jaħseb li tiġi direttiva, tgħaddi mill-Parlament u daqshekk meta fil-fatt hemm ħafna xogħol li fil-fatt qed isir u forsi m’huwiex daqshekk viżibbli.  Bħala Rappreżentanza tal-Kummissjoni li at the end of the day we are trying to win hearts and minds fuq l-Ewropa naħseb li dan huwa proċess li hemm bżonn li jinftiehem aħjar mill-pubbliku Malti.  
THE CHAIRMAN:  Dr Drake grazzi ħafna ta’ dik il-preżentazzjoni.  I will take you up immediately fuq l-aħħar punt li semmejt, jiġifieri dwar il-viżibilita’.  Kif tkellimt miegħek meta ltqajna bilateralment, jiena ngħid li hija ħasra li dan il-Kumitat, inklużi il-working groups tiegħu, qed jagħmel ħafna xogħol ta’ skrutinju fejn analiżża kważi 400 dokument u li kien jinvolvi ħafna xogħol min-naħa tal-Membri Parlamentari u mir-research analysts tagħna u mbagħad il-media tal-pajjiż qatt ma tikkummenta fuqu.   Aħna ma rridux li jikkummentaw biss b’mod pożittiv anzi jekk ikun hemm bżonn jikkritikaw, I do not mind at all, imma almenu hemm barra jkun hemm kuxjenza tax-xogħol li qed jagħmlu r-rappreżentanti tal-poplu hawn ġew għax dan qegħdin nagħmluh fl-interess tal-pajjiż.  Meta aħna naraw abbozz ta’ liġi li jkun qed jiġi moħmi fl-istituzzjonijiet ta’ l-Unjoni Ewropea flimkien mal-pożizzjoni tal-Gvern Malti vis-a-vis dak id-draft directive aħna nkunu qed nieħdu in konsiderazzjoni l-aspetti soċjali, legali, politiċi u ambjentali li jistgħu jolqtu liċ-ċittadin u allura huwa fl-interess tal-poplu li jkun jaf b’dan.   Aħna nieħdu gost ħafna jekk noħolqu rapport ta’ simbjożi bejnietna li permezz tiegħu nżidu l-awareness daparti ta’ l-elettorat dwar x’qegħdin nagħmlu għan-nom tiegħu f’dak li għandu x’jaqsam ma’ l-iskrutinju.  
Għan-nom tal-Kumitat irrid nirringrazzjak dwar il-viżita tagħna f’Ġunju għax inti mill-ewwel ilqajt it-talba tagħna.  Bejn wieħed u ieħor id-data se tkun it-tieni ġimgħa ta’ Ġunju.  Jien se nkun qed immexxi delegazzjoni ta’ 11-il Membru Parlamentari li huma d-disa’ Membri ta’ dan il-Kumitat u l-Membri tal-working groups fi ħdanu li jagħmlu xogħol ta’ skrutinju.  Ta’ dan inroddlok ħajr u nassigurak li we are very much looking forward għaż-żjara.  Diment li ma nkunx qed nistaqsi domanda impertinenti, dwar il-kummissarji li ġejjin Malta xtaqt nistaqsik jekk huwiex possibbli tagħtina ħjiel dwar min huma dawk li kkonfermaw li se jżuru Malta din is-sena?  
Xtaqt nistaqsik ukoll dwar il-kunsilli lokali.  Fil-bidu tal-preżentazzjoni tiegħek ġustament għedt kemm hi importanti l-interaction mal-kunsilli lokali.  X’hemm maħsub daparti tal-Kummissjoni Ewropea, permezz ta’ l-uffiċċju tiegħek, biex ikun hemm relazzjoni mal-kunsilli lokali peress li ħafna drabi they deal with the grassroots u bin-nitty-tritty ta’ kuljum.  
Dwar il-fondi, fil-presentation tiegħek semmejt li it is a pity that not enough Maltese are availing themselves of the funds that are available.  Naħseb li din hija osservazzjoni korretta ħafna.  Dwar dan xtaqt nistaqsik: Malta kif tipparaguna ruħha ma’ l-għaxar pajjiżi ġodda li ssieħbħu bħalna fl-2004 f’dak li għandu x’jaqsam mat-taking up tal-fondi li hemm għad-dispożizzjoni?  Naħseb li hekk koprejt is-suġġetti li kelli f’moħħi.  Bil-permess tiegħek issa se ndur fuq il-Membri l-oħra ħalli jagħmlu l-interventi tagħhom.  L-Onor. Vella.
ONOR. GEORGE VELLA:  Bħalma għamel iċ-Chairman se nibda mill-aħħar punt li semmejt dwar l-iskrutinju.  L-Onor. Azzopardi għadu kif qalilna l-ammont konsiderevoli ta’ skrutinju li għamilna u li żgur qed joħloq strain enormi fuq il-human resources li għandna.  Hawnhekk aħna part-timers u rridu nagħmlu xogħol li kumitati oħrajn barra minn Malta qed jagħmluh full timers li għandhom is-segretarjat u l-istaff tagħhom.  Jien bl-ebda mod ma rrid inċekken anzi jien infaħħar ix-xogħol li qed jagħmlu r-research analysts, anzi jekk ikollna tliet oħra bħalhom inkunu aħjar, pero’ hemm xi chance li l-kumitat ta’ skrutinju jkun mgħejjun b’xi mod biex ikun jista’ jimpjega research analysts jew segretarja jew lil xi ħadd biex jagħmillu ċertu xogħol?  Pero’ nħoss li għandi obbligu morali li jekk se nagħti commitment fuq xi ħaġa jew se nagħti opinjoni fuq xi ħaġa nkun qrajtha għax il-minsitru se jiggwida ruħu to a certain extent bil-veduta li se jagħti dan il-kumitat. Issa jekk il-ministru jimxix fuqha jew le dik affari tiegħu għax mhux marbut legalment imma jiena nħoss li meta tressaq il-każ ta’ Malta – hawnhekk qed nitkellmu miegħek bħala Maltija li għalkemm qegħda tirrappreżenta lill-Kummissjoni xorta tibqa’ first and foremost Maltija - għandek tgħid li Malta għandha l-problema li hija pajjiż żgħir, li n-numru ta’ parlamentari huwa żgħir u li l-kumitati u s-sotto kumitati qegħdin jiċkienu.  Bħalissa, per eżempju, qed nara lil sħabi deħlin u dan mhux għax kienu qed jiskartaw imma għax kienu fuq xogħol ieħor professjonali jew parlamentari.  Jien inġebbed il-ġurnata biex insib il-ħin ħalli filgħaxija naqra dak l-ammont kollu ta’ dokumenti biex niġi hawnhekk informat.  Il-Parlament qalilna li daqshekk għandna fondi u allura naħseb li wieħed għandu jindaga ftit jekk hemmx xi chance li niġu mgħejjuna biex l-analysts isiefru biex jaraw x’qed jiġri f’parlamenti oħra.  

Issa ħalli nkompli fuq l-kwestjoni tal-fondi.  Ma nafx għaliex l-Unjoni Ewropea ma tasalx biex tissimplifika s-sistema tal-mili tal-formoli biex wieħed ikollu aċċess għal fondi.  Trid tgħaddi minn maze enormi ta’ formoli li tasal biex taqta’ qalbek jew inkella tkun trid tħallas ħafna flus lill-konsulenti biex jagħmlu dan ix-xogħol.  Jekk tkun se tagħmel negozju żgħir jew jekk tkun intrapriża żgħira ħafna drabi tispiċċa taqta’ qalbek.  X’inhi r-relazzjoni tiegħek ma’ dak li kien twaqqaf xi żmien ilu hawn Malta bħala parti min-network tal-Europe Direct li wkoll qiegħed biex jgħin lin-nies?  Naf li hemm ukoll kumpannija privata li jien kont involut fil-launching tagħha imma l-Europe Direct hija xi ħaġa tal-European Union li suppost tagħti s-servizz tagħha b’xejn u naħseb li hemmhekk wieħed irid jagħmel iktar promozzjoni ħalli wieħed ikun jaf biha u b’dak li toffri.  
Ħaġa oħra li qed tinkwetani ħafna bħalissa hija li fi ftit xhur oħra kull pajjiż irid jirrapporta lura lill-Unjoni Ewropea l-attivitajiet li għamel f’pajjiżu biex jiddiskuti mal-pubbliku dak li hu msejjaħ Plan D.  Jiena dejjem dħakt bil-kelma Plan D għax dik kienet kelma ivvintata waqt konferenza, li għaliha kien hemm miegħi l-Onor. Michael Asciak, mill-Viċi President tal-Kummissjoni Wallstrom fejn kienet qalet li m’hemmx Plan B u lanqas Plan C imma forsi jkun hemm Plan D.  L-iskop ta’ l-Unjoni huwa li jkun hemm konsultazzjoni maċ-ċittadini f’kull pajjiż u li by spring ta’ din is-sena kull pajjiż irid jibgħat rapport ta’ x’għamel.  Dan qed ngħidu hawnhekk mhux bi kritika għall-gvern imma għax huwa fatt li f’dan il-pajjiż id-dibattitu għadu ma bedix.  Kellna l-launching tal-Forum Malta fl-Ewropa fejn ħadt pjaċir nagħti l-kontribut tiegħi mal-Ministru ta’ l-Affarijiet Barranin pero’ jiddispjaċini li f’dan il-pajjiż id-dibattitu fuq il-kostituzzjoni Ewropea ma bedix.  Nixtieq nistaqsi, intom li taqgħu taħt DG Communications x’qegħdin tagħmlu biex l-ewwelnett timbuttaw lill-gvern biex jibda dan id-dibattitu?  Li jiġi jgħidli li nformaw lill-Ewropa jew li se joqgħod jikkomunika elettronikament jew li qed jibdlu l-ideat għalija dik m’hijiex communications policy.  Jien irrid dibattitu fil-miftuħ biex wieħed ikollu l-opportunita’ jitkellem.  Pero’ lanqas biss hemm l-informazzjoni u dan mhux qed ngħidu għal Malta biss għax intom ilkoll tgħallmuni li anke f’pajjiżi li ilhom snin twal fl-Ewropa n-numru ta’ nies li jafu sew fuq l-Ewropa huwa baxx ħafna.  F’dan il-każ pero’ nixtieq nagħmel kritika kostruttiva lill-gvern billi nistaqsi: il-gvern x’rapport se jagħti dwar id-dibattitu li għamilna?  F’dan il-Parlament lanqas sar dibattitu suret in-nies fuq il-kostituzzjoni!  Għamilna xi ħaġa żgħira ta’ mexxi ħalli mmexxu.  Forsi tinstema’ stramba li ġejja mingħandi din il-biċċa xogħol, imma ladarba issa aħna qegħdin fl-Unjoni Ewropea ma nistgħux lin-nies ma ngħallmuhomx l-aspetti negattivi u pożittivi ta’ l-Unjoni Ewropea.  Ma nistgħux nibqgħu nħallu lil kulħadd bil-perceptions tajbin jew żballjati jew over valued jew under valued li kellhom!  Naħseb li dan irridu nagħmluh għax se jasal iż-żmien li din il-kostituzzjoni, tajjeb jew ħażin, kif inhi drafted jew f’verżjoni differenti se terġa’ tiġi quddiem il-pajjiżi u jekk kemm-il darba naslu għal dak li qed jiġi propost, jiġifieri li jsir referendum fuq bażi Ewropea, n-nies mhux se jkunu jafu fuq xiex se jivvutaw.  
Dwar dak li qegħdin tgħidu bħala possible meetings ma’ nies li għandhom x’jaqsmu mal-kostituzzjoni semmejtu lil Voggenhubner.  Jien nistaqsi: għaliex ma nżidux ukoll lil Andrew Duff?  Andrew duff huwa l-co-rapporteur ta’ Voggenhubner u, bir-rispett kollu, jien naf li Voggenhubner hu tajjeb pero’ l-brains huwa Andrew Duff.  Dan huwa bniedem intelliġentissmu, ċar f’moħħu u kliniku.  Dan biex ma ngħidx li xi darba għandu jiġi hawnhekk Giulio Amato biex nagħmlu diskussjoni tajba miegħu għax dan huwa bniedem approachable u li kien fid-diskussjonijiet li saru fuq il-kostituzzjoni.  
Punt ieħor huwa dwar il-kwestjoni ta’ l-Euro.  Ilum kelli l-pjaċir nieħu parti f’seminar li għamlu l-UĦM fuq l-Euro fejn għandna pożizzjoni ċara u tonda.  L-Uffiċċju tiegħek kif jista’ jgħin fuq consumer associations li fl-Ewropa għandhom forza enormi?  Dan għaliex hemm bżonn li jkollna xi tip ta’ watchdog fuq iż-żieda fil-prezzijiet li n-nies tant qed jibżgħu minnha.  Minkejja l-miżuri li se jittieħdu skond m’hemm imniżżel fil-Euro Changeover Plan, min-naħa tagħkom kemm tistgħu tistimulaw it-twaqqif jew it-tisħiħ ta’ dawn il-consumer associations? Aħna għadna fil-bidu imma jekk irridu nkunu bħall-Ewropej hemm bżonn dawn l-istrutturi li mhux biss huma parti mid-demokrazija imma parti mill-istruttura soċjali li tħares il-valur tat-take home pay tal-ħaddiema.  Il-consumer associations għandhom ċertu valur li sfortunatament hawn Malta għad m’għandhomx dak l-għarfien li jistħoqqilhom.  
Għalkemm għadek kif għedt li għad m’għandkomx communications officer, jien nissuġġerixxi li tagħmlu bħalma kien jiġri fi żmien meta kellna lil Boggio bħala rappreżentant ta’ Unjoni Ewropea, jiġifieri li toħorġu newsletter li jkun fiha informazzjoni b’mod konċiż ħafna rigward dak li jkun qed jiġri fl-Unjoni Ewropea.  Kulħadd irid jifhem li l-Unjoni Ewropea hija struttura vastissima, it is a mamoth, u allura naħseb li aktar ma jkun hemm informazzjoni dwarha aktar aħjar.  
THE CHAIRMAN:  Grazzi.  L-Onor Mario de Marco.
ONOR. MARIO DE MARCO:  Kultant inħoss li dan il-Parlament għandu nuqqas ta’ informazzjoni dwar x’qed jiġri fil-Parlament Ewropew.  Naf li suppost li l-parlamenti nazzjonali jkollhom rappreżentanza fil-Parlament Ewropew u naħseb li Malta hija waħda mill-ftit pajjiżi li m’għandhiex rappreżentanza fil-Parlament Ewropew.  Jista’ jkun li hija kwestjoni ta’ nuqqas ta’ finanzi min-naħa tagħna biex ikollna rappreżentanza fil-Parlament Ewropew, pero’ nixtieq inkun naf jekk l-Uffiċċju tiegħek jistax jgħin f’dan ir-rigward.  
THE CHAIRMAN:  Grazzi.  Dak kien punt tajjeb li konna qajjimnih f’dan il-Kumitat diversi xhur ilu.  Huwa bżonn impellenti ta’ dan il-Parlament u fil-fatt jien kont ġibtu għall-attenzjoni ta’ Mr Speaker.  Għalkemm dik id-deċiżjoni hija beyond us huwa tajjeb li nżommu l-attenzjoni tagħna fuqha għax huwa fl-interess tagħna bħala Parlament li jkollna rappreżentant fil-Parlament Ewropew ġaladarba għandna dritt għalih.  
DR JOANNA DRAKE:  Nirringrazzjakom tal-mistoqsijiet u ta’ l-interess li wrejtu.  Immur mill-ewwel għal mistoqsijiet taċ-Chairman.  Dwar il-kummissarji nista’ nikkonferma li bejn l-24 u l-25 ta’ April se tiġi l-Kummissarju Hubner responsabbli mir-regional policy.   Għalkemm għadu ma kkonfermax id-dati hemm il-ħsieb li jiġi Franco Frattini, Kummissarju għall-Ġustizzja, il-Liberta’ u s-Sigurta’, li min-naħa tagħna mbuttajna ħafna biex din il-viżita sseħħ anke minħabba dak li ħareġ mill-Eurobarometer ta’ Jannar li għadda fejn kien hemm 70% tal-Maltin li qalu li għandu jkun hemm iktar sforz komuni bejn l-Ewropa u l-Gvern Malti biex tiġi riżolta jew imtaffija l-problema ta’ l-immigrazzjoni llegali.   Mir-risposti li ngħataw f’dak is-survey jidher ċar li kien hemm nuqqas t’ informazzjoni dwar x’qed isir f’livell Ewropew u allura naħseb li jkun importanti li nużaw din il-viżita għal dan il-għan.   Mill-inqas hemm tlieta jew erbgħa commissioners oħra li jista’ jkun li jiġu pero’ again it is a question of finding the time slot.  
L-ewwel opportunita’ li se jkolli biex nagħmel interaction mal-local councils kollha hija fl-attivita’ li se nagħmlu fl-eżerċizzju ta’ konsultazzjoni msejjaħ ‘l-Ewropa Tagħti Widen’ li se nagħmlu bejn it-3 u t-8 ta’ April fejn għandna session dedikata għall-local councils biss.  The items on the agenda għall-organizzazzjonijiet l-oħrajn huma tnejn, jiġifieri, ħarsa lura lejn is-sentejn ta’ sħubija bl-aspetti negattivi u pożittivi u ħarsa ‘l quddiem dwar x’qed jippretendu l-Maltin, inklużi l-kunsilli lokali, li l-Ewropa se ssarraf għall-interessi tagħhom.  Imbagħad għandi follow up meeting ma’ l-Assoċjazzjoni tal-Kunsilli Lokali biex nitkellmu b’mod aktar tanġibbli dwar kif nistgħu ngħinuhom.  
Min-naħa tiegħi nixtieq nikkollabora iktar mal-kusnilli lokali biex nidentifika x’servizzi jixtiequ mingħandna għalkemm naf li l-ewwel ħaġa li jridu hija bla dubju għajnuna permezz ta’ fondi.  Hemm problema li m’hijiex kwestjoni biss ta’ formoli u ta’ skills, għalkemm dik hija l-iktar ħaġa li jsemmu, pero’ jsemmu wkoll il-problema li l-fondi ta’ l-Unjoni Ewropea ġeneralment ikopru 80% tal-proġett imma mbagħad ma jkollhomx l-20% l-oħra. Huma jixtiequ li jkun hemm commitment min-naħa tal-gvern nazzjonali imma f’dan ir-rigward hemm diffikultajiet mil-lat ta’ fondi li ġejjin mill-gvern.  Min-naħa tiegħi jien nixtieq nikkollabora iktar mal-kunsilli lokali biex nilħqu l-grassroots u nagħmlu l-outreaching.  Per eżempju, fil-kampanja dwar l-Euro nixtieq li l-kunsilli lokali jagħmlu attivitajiet ta’ filgħodu għan-nies li ma tantx ikunu fil-mainstream ta’ l-attivita’ u allura huma vulnerabbli.  Ħafna drabi mal-kunsilli lokali nistgħu norganizzaw, kif fil-fatt qed nagħmlu ma’ youth centres, attivitajiet ta’ awareness li ma jiswewx flus.  
Dwar il-Europe Direct li semma’ l-Onor. Vella nixtieq ngħid li din hija l-antenna tagħna bħala Uffiċċju Rappreżentattiv li tgħinna nilħqu l-grassroots, jiġifieri huma l-lungo mano tagħna biex nilħqu lill-kunsilli lokali.  Fil-fatt dan l-uffiċċju diġa’ għamel framework ta’ agreements ta’ koperazzjoni f’ċerti aspetti ma’ diversi kunsilli lokali.  F’ċerti areas ikkreaw proġetti tanġibbli pero’ għal problemi li se nsemmi iktar tard dawn jiddependu ħafna fuqna biex nagħtuhom il-flus għax dawn għandhom problema sakemm huma jibdew jiġġeneraw il-flus għalihom infushom u dan għaliex il-Kummissjoni tagħtihom 50% tal-budget għall-operat tagħhom filwaqt li huma jridu jissorsjaw il-50% l-oħra.  Ħafna drabi meta tieħu dawn it-tnejn f’daqqa ma’ jkunux biżżejjed biex iħallsu lil min jaħdem fl-uffiċċju u biex iħallsu l-kera.  Dan ifisser li biex jagħmlu dawn l-attivitajiet hemm problema ta’ fondi min-naħa tal-Europe Direct innfushom.  
Huwa diffiċli ħafna biex ngħid kif nikkomparaw ma’ pajjiżi oħrajn fuq il-fondi.  Li nista’ nagħmel huwa li nagħti l-informazzjoni li hemm fuq website dwar kif Malta tikkompara ma’ pajjiżi oħra fuq kemm issorsjat fondi.  Per eżempju, mill-informazzjoni li hemm għall-2005 tara li fil-fatt Malta qiegħda pjuttost lejn l-aħħar tal-lista bħala ammonti pero’ jien ma naħsibx li din is-site tagħti l-istampa kollha.   Nixtieq ngħid hawnhekk li meta jkun hemm budget approved u committed il-Commission tibblokkjah imbagħad sta għalik u għal min se jibbenefika mill-fondi biex jonfquhom fiż-żmien stipulat.  In-nies tad-DG Budget stess qaluli li hemm nuqqas ta’ preċiżjoni fid-data li hija riflessa fil-website għax ma ssibx id-dettalji kollha.  Pero' l-fatt li anke mid-DG Budget jgħidu li qegħdin low in the list, then it is obvious li t-take up għadu slow u rridu naġevolaw dan il-proċess.    

L-Onor. Vella staqsieni dwar l-għajnuna li tista' tingħata fix-xogħol ta’ dan il-kumitat.  Napprezza illi għandkom bżonn aktar għajnuna, anke bħala expertise, biex you weigh dak l-ammont ta' proposti li jgħaddu minn taħt idejkom.  Aħna fejn nistgħu ngħinu?  Naħseb li nistgħu nagħmlu hu li nippruvaw nikkollaboraw fuq programm ta' training imma attwalment ma naħsibx li nistgħu.  (Interruzzjonijiet)  Hekk iva.  Pero' jiena naħseb li l-messaġġ jgħaddi aktar qawwi jekk naħsbu fuq proġett tanġibbli fejn nistgħu ngħinu bħal, per eżempju, billi nipprovdu training għall-analisti tagħkom.  

Il-Europe Direct, kif spjegajt qabel, huwa l-antenna ta’ l-Uffiċċju tar-Rappreżentanza.  Dawn bdew bħala proġett tad-DG Communications imma l-management tiegħu kien outside r-remit tar-Representation Offices.   Mill-1 ta' Jannar ta' din is-sena bdew esperiment ma’ erba' pajjiżi, wieħed minnhom Malta, fejn il-Europe Direct bdew jiġu managed minna wkoll.  Xorta waħda għad hemm dak li jissejjaħ l-intermediatary body li llum huwa l-Forum Malta fl-Ewropa li attwalment japprova l-proġetti, r-rapport tas-sena ta' qabel u affarijiet oħra bħal dawn.  Jiena m'għandix rapporti ta' kemm il-Europe Direct attwalment qed jgħinu fil-mili tal-formoli u sinċerament m'għandix lassigurazzjoni ta' kemm fil-fatt teżisti expertise fin-nies li preżentement hemm mal-Europe Direct u dan anke għaliex kull proġett u kull programm jitlob illi jkun hemm ċertu skills skond in-natura tiegħu.  Li nixtieq ngħid hu li meta qabel semmejt li qed naraw liema formula l-aħjar li taħdem biha bħala fondi u in terms of actually helping people waħda mill-affarijiet li qegħdin nikkonsidraw hija proprju li nġibu trainers fuq dan.  Pero' rridu noqogħdu attenti ħafna bħala Uffiċċju Rappreżentattiv li ma nidħlux fl-għalqa ta' ħaddieħor bħala xogħol privat imma li noffru training ġeneriku imma li nilħqu kemm jista' jkun nies u li forsi nilħqu lil dawk li in any case ma jistgħux iħallsu bħal, per eżempju, individwi li jkun jridu jimplikaw.  Għadni m'iniex ċara kif l-aħjar li nistgħu nkunu effettivi bir-riżorsi u bil-budget limitati li għandna, pero' naħseb li waħda mill-affarijiet hija li nġibu dawn it-trainers.  Il-Europe Direct huma iktar iddedikati għal informazzjoni dwar is-sustanza, ħa ngħid hekk, ta' l-Unjoni Ewropea, jiġifieri dwar xi tfisser fil-ħajja ta' kuljum iktar milli għal fondi fuq proġetti as such.  

Li nista' ngħid min-naħa tagħna dwar il-Plan D u l-konsultazzjoni hu li se nagħmlu kick start bl-attivita’ msejħa ‘L-Ewropa tagħti Widen’ għaliex ir-rwol tagħna huwa li nissupplimentaw l-isforzi f'livell nazzjonali.  Rigward il-kumment li għadda l-Onor. Vella dwar dibattitu nazzjonali, irrid ngħid illi fil-konsultazzonijiet li jiena kelli b'mod bilaterali ma' l-organizzazzjonijiet u l-għaqdiet rappreżentattivi spiss għaddewli  l-kumment li qed iħossu n-nuqqas ta' forum miftuħ fejn ikollhom l-opportunita' li jagħmlu dibattitu ħaj dwar il-futur ta’ l-Ewropa.  Min-naħa tiegħi, fil-laqgħat regolari mal-Ministru ta' l-Affarijiet Barranin u anke mar-Rappreżentant Permanenti ta' Malta għall-Unjoni Ewropea jiena nqajjem dan il-punt b'mod regolari.  Jien nispera li fl-eżerċizzju tagħna l-organizzazzjonijiet Maltin jitkellmu dwar x'jaħsbu fuq is-sentejn li għaddew, il-punti negattivi u pożittivi, u fil-bidu ta' dan ix-xahar stedinnihom biex jagħmlu sottomissjonijiet bil-miktub għalkemm l-interventi tagħhom waqt il-laqgħa se jkunu qosra.  Pero' again aħna qed nagħtu spazju biex isseħħ din id-diskussjoni u fl-aħħar mill-aħħar se jkun hemm rapport.  Again, dan ir-rapport għal xiex se jintuża?  Hawnhekk jiena rrid nitkellem b'mod egoistiku u ngħid li se nużah biex inkun naf fejn nista' nkun utili bħala uffiċċju.  Pero’ hawn irrid nissottilinea li aħna nistgħu biss nikkomplimentaw l-isforzi li għandhom isiru f'livell nazzjonali.  

Dwar Andrew Duff se nieħu s-suġġeriment ta’ l-Onor Vella għax naqbel miegħu li hu kien l-ixprun wara dan ir-rapport u allura we will follow it up għax tkun idea tajba. Irrid ngħid li kienet l-Ambaxxatriċi Awstrijaka li ssuġġeriet lil Voggenhubner u peress li hi għandha aċċess għalih allura iffaċilitatilna l-affarijiet.  

Dwar l-euro u l-consumers' association irrid ngħid li l-isforz tagħna qed jikkumplimentaw dak li qed isir f'livell nazzjonali. Aħna mhux biss qegħdin niġu ikkonsultati imma qed nieħdu sehem attiv ħafna man-National Euro Changeover Committee (NECC) u l-istrateġija tagħna f’dan ir-rigward hija bbażata fuq empowerement.  Dak li semma l-Onor. George Vella dwar abbuż jew jekk hux rounding up jew jekk hux għoli ta' prezzijiet, aħna, bħala Uffiċċju Rappreżentattiv b'missjoni ta' komunikazzjoni, naħsbu li l-iktar mod li tista' tilqa’ għal dan huwa li tagħmel empowerment, information and awareness.  Hawnhekk aħna qed nittargitjaw il-vulnerable groups għax naħsbu li dawn qajla se jiġu targeted.   I will take up your point biex nintensifika l-isforzi tiegħi mhux biss fi ħdan in-NECC imma wkoll billi niltaqa' ma' l-assoċjazzjonijiet eżistenti.  Għal dan il-għan se nitolbu iktar riżorsi għall-euro fil-budget ta’ l-2007 ħalli dan ikun wieħed mill-prijoritajiet tagħna.

Ir-recruitment ta’ communications officer wasal lejn l-aħħar fażi tiegħu u sa Ġunju għandu jiġi konkluż.  Dwar in-newsletter irrid ngħid li din hija idea tajba.  Xtaqt insemmi wkoll il-website tagħna li bħalissa qed tiġi revamped biex l-ewwelnett tkun available bil-Malti u bl-Ingliż u beħsiebna mhux biss inżommuha updated imma anke nagħmluha iktar interactive. Bħalissa din qed jieħu ħsiebha s-Sur Edward Demicoli imma naturalment il-communications officer se jkun hands-on biex kontinwament jagħmel ix-xogħol ta' updating.  Xtaqt ngħid ukoll li din is-sena se nagħmel esperiment billi nagħmel blog on a trial basis biex ninkoraġġixxu dibattitu interattiv fuq il-website.  Blog huwa bħalma għandha l-Viċi President Wallstrom fejn ikollok tip ta' chatroom on the website.  Dan it-tip ta' djarju se nagħmlu on a trial basis għax jirrikjedi ħafna ħin u dedikazzjoni.  
Onor. Mario de Marco, ir-rappreżentant tagħkom bħala parlament huwa  l-Parlament Ewropew mentri jien qed nitkellem bħala rappreżentant tal-Kummissjoni Ewropea. Aħna se nkunu fl-istess bini mar-Rappreżentant tal-Parlament Ewropew u allura li nista' nagħmel huwa li I highlight din ix-xewqa tagħkom ma' dak li naħseb qiegħed f'pożizzjoni li jista’ jgħinukom, jiġifieri r-Rappreżentant tal-Parlament Ewropew.

THE CHAIRMAN:  Grazzi ħafna Dr. Drake.  Din kienet laqgħa interessanti ħafna u huwa fl-interess taż-żewġ naħat li jkollna regular briefings.  Sakemm nerġgħu niltaqgħu fil-futur qrib nixtieqlek il-ħidma t-tajba u grazzi mill-ġdid ta' l-opportunita' li tajtna biex niltaqgħu miegħek.

Fit-8.20 p.m. il-Kumitat aġġorna għal data oħra.

